
სახელმწიფო სარეგისტრაციო ნომერი 470.230.000.11.119.006.085

საქართველოს შრომის, ჯანმრთელობისა და სოციალური დაცვის მინისტრის 

ბრძანება №214/ნ
2003 წლის 22 სექტემბერი 
ქ. თბილისი

საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრთა სავალდებულო რეგისტარციის წესის დამტკიცების შესახებ

საქართველოს სანიტარიული კოდექსის (საკანონმდებლო მაცნე №14, 03.06.2003 წ., მუხლი 91) 44-ე მუხლის, პირველი პუნქტის „ბ.გ” ქვეპუნქტის შესრულების მიზნით, ვბრძანებ:
1. დამტკიცდეს:

ა) საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრების სავალდებულო რეგისტრაციის წესი.

2. დაევალოს სახელმწიფო საზღვრის გამტარ პუნქტებზე სახელმწიფო სანიტარიული ზედამხედველობის ინსპექციას (დ. გაგუა), საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრების სავალდებულო რეგისტრაცია განახორციელოს დამტკიცებული ფორმისა და რეგისტრაციის წესის შესაბამისად. 

3. ბრძანება ამოქმედდეს გამოქვეყნებისთანავე.

ა. გამყრელიძე

დანართი №1

საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრების სავალდებულო რეგისტრაციის წესი

1. საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან (ჯანდაცვის მსოფლიო ორგანიზაციის მონაცემებით) ჩამოსული მგზავრისა და სატრანსპორტო საშუალების ეკიპაჟის წევრების სავალდებულო რეგისტრაცია წარმოებს სახელმწიფო საზღვრის გამტარ პუნქტებში სახელმწიფო საზღვრის დაცვის დეპარტამენტის (შემდგომში – სასაზღვრო სამსახური) მოწვევის საფუძველზე საპასპორტო კონტროლის პარალელურად, სახელმწიფო საზღვრის გამტარ პუნქტებზე სახელმწიფო სანიტარიული ზედამხედველობის ინსპექციის სანიტარიულ-საკარანტინო ზედამხედველობის სამმართველოს (განყოფილების) (შემდგომში – სანიტარიულ-საკარანტინო სამსახური) ექიმი-სპეციალისტის მიერ მგზავრისა და სატრანსპორტო საშუალების ეკიპაჟის ქვეყნის საზღვრის გადმოკვეთამდე.

2. სასაზღვრო სამსახური, სანიტარიულ-საკარანტინო სამსახურის მიერ წინასწარ მიწოდებული საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნების ჩამონათვალის საფუძველზე, იწვევს სანიტარიულ-საკარანტინო სამსახურის წარმომადგენელს სანიტარიულ-საკარანტინო კონტროლის განსახორციელებლად.
3. საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრების სავალდებულო რეგისტრაცია წარმოებს სანიტარიულ-საკარანტინო სამსახურის წარმომადგენლის მიერ სანიტარიულ-საკარანტინო კონტროლის განხორციელებით და „საკარანტინო და სხვა ინფექციურ დაავადებაზე არაკეთილსაიმედო ქვეყნებიდან ჩამოსულ პირთა სააღრიცხვო ბარათის” (შემდგომში – სააღრიცხვო ბარათი) შევსებით, დამტკიცებული საქართველოს შრომის, ჯანმრთელობისა და სოციალური დაცვის მინისტრის 2003 წლის 1 ივლისის №138/ნ ბრძანებით. 

4. სააღრიცხვო ბარათი ივსება  საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრებზე, „სანიტარიულ-საკარანტინო კონტროლს დაქვემდებარებული საკარანტინო და სხვა საშიში ინფექციური დაავადების ჩამონათვალის“ მიხედვით, რომელსაც ამტკიცებს საქართველოს შრომის, ჯანმრთელობისა და სოციალური დაცვის მინისტრი.

5. სახელმწიფო საზღვრის გამტარ პუნქტზე სანიტარიულ-საკარანტინო  სამსახურის მიერ სააღრიცხვო ბარათის მიხედვით მონაცემები, საჭიროების შემთხვევაში, მიეწოდება ლ. საყვარელიძის სახელობის დაავადებათა კონტროლისა და სამედიცინო სტატისტიკის ეროვნულ ცენტრს;

6. სააღრიცხვო ბარათს სარეგისტრაციო ნომერი ეძლევა სარეგისტრაციო ჟურნალის ნუმერაციის შესაბამისად.  

7. საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრის მოთხოვნის შესაბამისად, სანიტარიულ-საკარანტინო  სამსახური დადგენილი წესით გასცემს მათზე მგზავრის სარეგისტრაციო მოწმობას. 

8. საკარანტინო და სხვა საშიში ინფექციური დაავადებების მხრივ არაკეთილსაიმედო ქვეყნიდან ჩამოსული მგზავრისა და სატრანსპორტო საშუალების ეკიპაჟის წევრის რეგისტრაცია და „მგზავრის სარეგისტრაციო მოწმობის” გაცემა უფასოა. 

